
   Малтанхи юрату

   Кĕçтук Кольцов | Сăвă

   — Ав, куратни, — терĕн эсĕ,—

Тӳпере мĕн йăлтăрать?

Савассу мана килсессĕн,

Эс чупту çав çăлтăра.



Çĕрĕпех çӳрерĕм эпĕ

Чуптăвасшăн çăлтăра.

Анчах ĕмĕтĕм çитмерĕ

Саншăн çуннă вăхăтра.



Ĕнер каç кăна чуптурăм

Сана эпĕ пăлтăрта.

Манăн çăлтăр — эсĕ, тусăм.

Эс те çутă çăлтăрах!



— Ав, куратни, — терĕн эсĕ, —

Мĕн çап-çутă улăхать?

Савассу мана килсессĕн,

Ытала çав уйăха.



Икĕ каç çӳрерĕм эпĕ

Ыталасшăн уйăха.

Анчах ĕмĕтĕм çитмерĕ,

Ӳкрĕм тарăн хуйăха.



Ĕнер каç эп ыталарăм

Сана ешĕл улăхра.

Манăн уйăх — эсĕ терĕм,

Эс те çутă уйăхах!

  